
Dapat konsolidahin ng lahat ng demokratikong pwersa ang kanilang hanay at suportahan ang isa't isa sa kanilang mga demokratikong pakikibaka laban sa rehimeng Duterte. Kailangang-kailangan ngayon ang pagkakaisa sa harap ng sunud-sunod na pagsalakay ng tirano sa interes ng bayan.

Noong Hulyo 10, ipinatupad ng sunud-sunurang kongreso ang utos ni Duterte na ipasara ang ABS-CBN, bilang hakbanging personal na paghihiganti laban sa midyang naging daan sa kritisismo sa rehimen. Isa itong hambalos sa kalayaan sa pamamahayag at malinaw na banta sa mga midyang naninindigan laban sa tiraniya. Binibigyan-daan din ng pagpapasara sa ABS-CBN ang tangkang pag-agaw dito ng mga oligarkong pinapaburan ni Duterte.

Bago nito, pinirmahan ni Duterte ang kanyang batas sa terorismo na malala pa sa batas militar ni Marcos noong 1972. Inangkin niya ang kapangyarihang arestuhin nang walang mandamyento at ibimbin ang sinuman nang 24 na araw na walang kaso at walang karapatang magtanggol sa sarili. Bubuuin niya ang Anti-Terrorism Council (ATC) na may kapangyarihang ituring ang sinuman na "terorista," "naka-ugnay" o "sumusuporta sa terorismo" gamit ang malabo at lubhang masaklaw na depinisyon ng batas. Dudugtong ang ATC sa NTF-ELCAC para konsolidahin ang huntang militar ni Duterte.

Pagkalipas lamang ng ilang araw, umatake ang mga pwersa ng estado sa buong bansa. Sa Masbate, minasaker ng pulis at militar ang tatlong magsasaka. Sunud-sunod din ang kaso ng pag-aresto at paninindak sa mga aktibista at tagapagtaguyod sa karapatang-tao sa Bicol at Maynila. Minamanmanan ng mga pulis ang mga demonstrasyon, pati na ang mga misang Katoliko, sa ngalan ng pagpapatupad ng hakbanging pampandemya.

Ngayong hawak ng estado ang batas sa terorismo, mas marami pa ang aatakehin ni Duterte sa darating na mga linggo at buwan. Tanda ito ng desperasyong supilin ang kumukulong galit at lumalakas na protesta ng bayan laban sa palyadong pagharap sa Covid-19, lumulubhang korapsyon, pagwasak sa ekonomya at pagwawalambahala sa kabuhayan at kagalingan ng bayan. Nagkukumahog siyang itulak ang iskemang itatag ang isang pasistang diktadura at siguruhin ang pagpapalawig lagpas sa 2022 ng kanyang paghahari o ng kanyang pipiliing tagahalili.

Dapat harapin at puksain ang halimaw na si Duterte ng higanteng kapangyarihan ng bayan para ipangibabaw ang demokrasya at kalayaan. Upang makapagpalakas, dapat kumilos bilang isa ang iba't ibang sektor. Dapat suportahan ang kahilingan ng bawat isa. Sa ganitong paraan lamang matitipon ang lakas at tapang para tumindig laban sa tiraniya.

Habang isinisigaw ang pagbabasura sa batas sa terorismo at ang pagbabalik sa ere ng ABS-CBN, dapat ding suportahan ang sigaw ng mga nars at manggagawang pangkalusugan para sa proteksyon at dagdag-sweldo at libreng mass testing para masawata ang pandemya; ng mga drayber ng dyip para makabalik-pasada, at ng mga manggagawa para sa dagdag sahod at kaligtasan sa trabaho. Dapat sabay-sabay nilang igiit ang subsidyo para sa milyong nawalan ng trabaho at kita at maliliit na negosyong nalugi dahil sa lockdown. Dapat silang makiisa sa sigaw ng mga magsasaka at mangingisda laban sa mapangwasak na mga proyektong pang-imprastruktura, mina at iba pang negosyong magpapalayas sa kanila mula sa kanilang mga tahanan, lupa at pangisdaan; ng mga katutubo at masa sa kanayunan laban sa okupasyong militar sa kanilang mga komunidad, paninindak at mga brutal na kampanya ng pamamaslang, pagdakip, pambobomba, panganganyon at pag-abuso sa karapatang-tao na tatak ng kontra-insurhensya ng rehimen; ng mga bata, kabataan at mga titser para ligtas na buksan ang mga eskwelahan; at ng mga migrante para sa ayuda at ligtas na pag-uwi.

Mabangis pero maysakit at naghihingalong halimaw si Duterte. Sinamantala niya ang pandemya upang angkinin ang malawak na kapangyarihan, at magkamkam ng yaman sa pamamagitan ng korapsyon sa pondong pampubliko. Pinaluhod niya ang malaking negosyo sa pagbabantang ipasasara o aagawin ang kanilang ari-arian at operasyon. Ipinailalim niya ang buong populasyon sa batas militar na paghihigpit na sanhi ng malawakang pagdurusa at paghihirap. Ilampunglibo ang hinuli sa ngalan ng "kalusugang pampubliko." Pinatay niya ang mga aktibista at ikinulong ang mga kritiko. Ilambilyong pisong mga eroplano, helikopter, kanyon at iba pang gamit pandigma ang binili, habang nangutang ng $5 bilyong para sa kanyang pinapaburang mga proyektong pang-imprastruktura sa kapinsalaan ng lokal na ekonomya at kabuhayan ng bayan.

Subalit tuwing hinahambalos ni Duterte ang bayan, lalo siyang nahihiwalay sa mamamayan. Nang inatake niya ang kalayaan sa pamamahayag sa pagpapasara sa ABS-CBN, sumiklab ang galit ng mga mamamahayag at manggagawa sa midya, pati na ng buong bayan. Nang pinirmahan niya ang batas sa terorismo, ginalit niya hindi lamang ang sambayanang Pilipino, kundi pati ang mamamayan at mga organisasyon sa iba't ibang panig ng daigdig. Ibayong galit ang sisiklab sa balak na itulak ang pagbabago sa konstitusyon upang pahintulutan ang mga dayuhan na 100% ariin ang mga empresa at lupa, gayundin, para alisin ang mga hangganan sa pananatili sa poder upang bigyang daan ang pananatili ni Duterte sa kapangyarihan lagpas sa 2022.

Malawak na hanay ng mga demokratikong pwersa ang ngayo'y nakatindig laban sa tiranikong rehimen ni Duterte, mula sa patriyotiko at demokratikong mga organisasyon, alyansa at kilusang masa; hanggang sa mga pwersa ng konserbatibong oposisyon, pati na ang simbahang Katoliko, malaking negosyo at yaong lihim na nasa burukrasya at sa AFP at PNP.

Dapat pasiklabin ang mga martsa sa lansangan at malalaking demonstrasyon sa mga darating na linggo at buwan upang salagin ang teroristang hambalos ng rehimen. Habang mas malaki at madalas ang mga demonstrasyon, lalong malamang na mag-aalis ng suporta sa rehimen ang disgustadong mga upisyal ng militar at pulis, gayundin ang internasyunal na komunidad, at itutulak ang proseso ng paghalili alinsunod sa konstitusyong 1987.

Lahat ng rebolusyonaryong pwersa sa ilalim ng Partido ay kaisa sa hangarin ng sambayanang Pilipino na makitang wakasan ang kanilang pagdurusa sa ilalim ng tiranikong rehimen. Habang nagsasagawa ng serbisyo para sa kalusugang pampubliko at kabutihang pang-ekonomya sa masang magsasaka, ang mga armadong rebolusyonaryong pwersa sa ilalim ng Bagong Hukbong Bayan ay dapat maglunsad ng mga taktikal na opensiba para ipagtanggol ang bayan laban sa teroristang mga hambalos ng rehimeng Duterte.

Sa gitna ng pandemyang Covid-19, ang patuloy na prayoridad ng rehimen sa pagtatatag ng pasistang diktadura ay nagsasapeligro kapwa sa mga demokratikong karapatan ng mamamayan at sa kanilang kalusugan. May malawak na pagkakaisa na dapat tapusin na ang paghahari ng tirano. Dapat mahigpit na magkaisa at manindigan na ang bayang Pilipino!





Pasistang mga sundalo at pulis, #binigwasan sa Negros, Palawan at Sorsogon









Hindi bababa sa 14 ang patay at 10 ang sugatang sundalo at pulis ng rehimeng US-Duterte sa mga taktikal na opensiba ng Bagong Hukbong Bayan (BHB) mula Hulyo 8-16.

Sa Negros Occidental, 12 sundalo ang patay at apat ang sugatan nang tambangan ng BHB-Southwest Negros (Armando Sumayang Jr. Command) ang 15th IB noong Hulyo 8. Isinagawa ang taktikal na opensiba sa Barangay Pinggot, Ilog.

Notoryus ang 15th IB sa pagsasagawa ng brutal na mga operasyong SEMPO sa Southern Negros. Mga sundalo nito ang may pakana ng mga pagpaslang, pagbabanta at sapilitang pagpapasuko sa mga magsasaka sa lugar.

Samantala, dinisarmahan naman ng BHB-South Central Negros ang pamilya ng isang bandido sa Sityo Binadlan, Barangay Bi-ao, Binalbagan noong Hulyo 14. Nasamsam mula sa kanila ang isang ripleng M16, shotgun, .45 at .38 kalibreng mga pistola, mga bala at radyong pangkomunikasyon. Sangkot ang mga bandido sa pang-aagaw ng lupa, paglabag sa karapatang-tao at iba pang mga anti-sosyal na aktibidad mula pa noong 1990.

Magkasunod na ambus naman ang isinagawa ng BHB-Palawan sa Taytay, Palawan noong Hulyo 12 at 13. Pinaputukan ng mga Pulang mandirigma ang sasakyan ng Philippine National Police (PNP) habang binabaybay nito ang kahabaan ng kalsada sa Sityo Ibangley, Barangay Abongan noong Hulyo 12. Lulan ng sasakyan ang hepe ng PNP sa bayan ng Dumaran at isa pang pulis.

Kinabukasan sa parehong lugar, inambus ng hukbong bayan ang nagrespondeng mga sundalo ng MBLT 3. Isang sundalo ang napatay at tatlo ang sugatan.

Sa Sorsogon, apat ang kaswalti sa dalawang araw na mga operasyong haras ng BHB laban sa mga sundalo at pulis na nagsasagawa ng "Community Support Program" sa limang bayan ng prubinsya.

Noong Hulyo 14, bandang alas-6 ng gabi, pinaputukan ng mga Pulang mandirigma ang nag-ooperasyong mga sundalo sa Barangay Calpi, Bulan. Isa ang napatay at isa rin ang sugatan sa mga tropa ng 91st CMO Company. Nang gabi ring iyon, pinaputukan ng BHB ang mga sundalo sa karatig na barangay ng Calmayon sa Juban.

Noon namang Hulyo 16, dalawang elemento ng PNP 9th Special Action Battalion ang sugatan nang paputukan sila ng BHB sa Barangay Tula-tula Sur, Magallanes.

Bago nito, noong unang linggo ng Hulyo, pinaralisa ng BHB-Masbate ang mapaminsalang operasyon ng Matibay Cement Factory sa Barangay Casabangan, Pio V. Corpuz. Winasak ng mga Pulang mandirigma ang mga kagamitan ng kumpanya sa pagmimina.

Isinasapanganib ng naturang kumpanya ng semento ang buhay at kabuhayan ng mga residente sa 11 barangay sa magkatabing bayan ng Pio V. Corpuz at Esperanza. Daan-daang ektaryang lupang sakahan at tirahan ang sisirain ng pabrika upang minahin ang depositong apog sa lugar. Magtatayo rin ng planta ng kuryente para sa tuluy-tuloy na operasyon ng kumpanya. Ang plantang ito ay patatakbuhin ng karbon, na magdaragdag sa polusyon sa lugar.





Pagpapasara sa ABS-CBN, bigwas sa malayang pamamahayag









Sa botong 70-11, tuluyan nang pinatay ng Kongreso noong Hulyo 10 ang prangkisa ng ABS-CBN, ang pinakamalaking network sa radyo at telebisyon sa bansa. Nagkaroon ng 13 pagdinig kung saan samutsaring usapin ang ibinato ng mga kongresistang alipures ni Rodrigo Duterte sa mga upisyal ng kumpanya. Kasama dito ang indibidwal nilang mga hinanakit at mga alegasyon ng hindi pagbabayad ng tamang buwis at pagdududa sa nasyunalida ng mga Lopez na may-ari ng kumpanya. Sinaklaw ng pagdinig maging ang mismong laman ng mga palabas sa telebisyon, gaya ng mga teleserye, bagay na lampas na sa awtoridad ng mga kongresista.

Liban sa mayor na istasyon nito sa Quezon City, mayroong 46 na lokal na istasyon ng libreng telebisyon ang ABS-CBN sa iba't ibang bahagi ng bansa. Mayroon din itong 12 digital channel na libre, at 10 cable at apat na satellite channel na parehong may bayad. Pinatatakbo nito ang DZMM at tatlo pang istasyon ng radyo sa AM at 17 istasyon ng MOR (My Only Radio) sa FM sa Metro Manila at 16 na prubinsya. Lahat ng ito ay isinara, liban sa mga may bayad na channel sa cable at satellite na hindi saklaw ng prangkisa. Ayon sa mga Lopez, nalulugi ang kumpanya ng ₱30-35 milyon sa bawat araw na nakasara ang istasyon.

Paulit-ulit ang pagtanggi ng mga kongresista na utos ni Rodrigo Duterte ang pagpapasara. Pero noong Hulyo 13, ipinagmayabang mismo ni Duterte ang pagpapasara niya sa ABS-CBN. Nagapi na umano niya ang oligarkiya nang "hindi nagdedeklara ng batas militar." Mula nang maupo siya sa poder, binantaan na niya ang istasyon dahil sa pagpabor diumano sa kanyang kalaban sa eleksyong 2016. Lalo siyang nagalit sa pagbabalita nito sa madugong "gera kontra-droga" ng kanyang rehimen. Ipinasara niya ang kumpanya sa gitna ng pandemya at lockdown at sa ilalim ng kalagayang iilan na lamang ang istasyon sa libreng telebisyon na may kakayahang magbrodkas sa buong bansa.

Dati nang instrumento ng naghaharing pangkatin laban sa malayang pamamahayag ang sistema ng pagbibigay ng prangkisa na nakaasa sa kapritso ng presidente at mga kongresista. Katunayan, madalas na nababahiran ng maduming pulitika ang prosesong ito dahil ang kapangyarihan na magbigay ng prangkisa ay hawak ng mga nasa poder. Nakasaad sa Republic Act 3846 na kinakailangan ng mga kumpanya sa brodkas na kumuha ng lehislatibong prangkisa para makapag-opereyt. Ang mga aplikasyong ito ay dumadaan sa burukratikong butas ng karayom ng reaksyunaryong Kongreso at pinipirmahan ng pangulo sa porma ng isang bagong batas. Bagamat isinasalang ang bawat aplikasyon sa mga pagdinig at diskusyon, pangunahing nakasalalay ang pag-apruba sa pusisyon ng kung sinumang nasa poder, imbes na sa isang independyenteng komisyon. Malawakan ding ginagamit ang sistemang ito bilang malaking palabigasan ng mga burukratang kapitalista sa porma ng pagtanggap ng suhol.

Direktang pinahihina ng sistemang ito ang karapatan ng midya sa malayang pamamahayag. Tulad ng nangyari na sa ABS-CBN, maaari itong gamitin para busalan ang midya sa pagsisiwalat ng pang-aabuso at kapalpakan ng mga upisyal ng gubyerno. Sa bagong mga prangkisa na inaprubahan sa panahon ni Duterte gaya ng sa GMA at The 5 Network, isiningit ang probisyon na nag-obliga sa mga kumpanya na maglaan ng 10% ng kabuuang oras ng mga binayarang patalastas para sa gamit ng gubyerno. Nagagamit ito ng nakaupo sa poder sa pamamagitan ng pagpapalabas ng mga patalastas at programang tinatauhan ng mga upisyal ng rehimen. Nakasaad sa lahat ng mga prangkisa na may espesyal na karapatan ang presidente na agawin sa mga may-ari ang istasyon, gamitin ang brodkas o paganahin ang lahat ng mga pasilidad ng kumpanya sa mga panahon ng "gera, rebelyon, panganib sa publiko, kalamidad, emergency, sakuna o laganap na kaguluhan."





#LabanKapamilya: #Protesta ng mga empleyado at tagasuporta ng ABS-CBN




Gabi-gabi mula Hulyo 10, nagtitipon ang mga manggagawa at artista ng ABS-CBN sa tarangkahan ng istasyon nito sa Quezon City para magsagawa ng noise barrage laban sa pagtanggi ng Kongreso na bigyan ang kumpanya ng bagong prangkisa.

Noong Hulyo 18, nagkaraban ang kanilang mga tagasuporta mula Makati tungo sa istasyon sa Quezon City. Sumabay sa protesta ang mga manggagawa, kanilang mga tagasuporta at simpleng manonood ng ABS-CBN sa mga syudad ng Cebu, Olongapo, Bacolod, Tacloban, Davao, Cagayan de Oro at Zamboanga.

Nakiisa sa mga protesta ang mga kongresista ng blokeng Makabayan na nanguna sa paghahapag ng panukala para manatiling bukas ang istasyon. Kasama rin ang mga myembro ng National Union of Journalists of the Philippines, Altermidya, Photojournalists' Center of the Philippines Inc., Kilusang Mayo Uno, Alliance of Concerned Transport Organizations at iba pang sektor na naninindigan para sa malayang pamamahayag. Nagpaabot naman ng suporta ang mahigit 500 mamamahayag sa iba’t ibang pahayagan.

Umaabot sa 11,000 manggagawa ang matatanggal sa trabaho habang tatanggap ng mas mababang sahod ang mga matitira. Nagsimula nang isara ang mga rehiyunal na istasyon nito sa iba’t ibang prubinsya. Una nang isinara ang mga libre nitong istasyon sa telebisyon at radyo. Liban sa mga manggagawa ng istasyon, mawawalan din ng trabaho ang mga manggagawa na kinokontrata nito mula sa iba pang mga ahensya, at maging ang samutsaring maliliit na negosyo sa paligid ng istasyon sa Quezon City. Sa ngayon, tanging ang mga programa nito na nasa internet at cable ang nasa ere.





Adyendang neoliberal sa SONA 2020




Sa kanyang nalalapit na State of the Nation Address (SONA) sa Hulyo 27, asahan na muling itutulak ni Rodrigo Duterte ang mga hakbanging neoliberal sa ekonomya upang higit pang pigain ang mga Pilipinong subsob na sa hirap sa gitna ng krisis sa ekonomya. Gaya ng pagratsada sa pagpapatupad ng Anti-Terrorism Law, ang mga iskemang ito ay tiyak na ilulusot ng kanyang supermayorya.

Ang mga repormang ito ay binalangkas ng mga teknokrata ni Duterte sa ngalan ng "pagpapasikad" sa ekonomyang dumausdos dulot ng pandemyang Covid-19. Nakatuon ang mga ito sa pag-akit ng dayuhang pamumuhunan, pangungutang at pagpapatupad ng dagdag na mga buwis na papasanin ng mamamayan.

Naglunsad ngayong buwan ang mga upisyal sa ekonomya ni Duterte ng kampanya para agresibong itulak ang lubhang pahirap sa masang “Junk Food Tax” na naglalayong buwisan ang samutsaring produktong pagkain. Kabilang na rito ang tuyo at delata na karaniwang pagkain ng mahihirap. Papatawan din ng karagdagang buwis ang mga pinrito at maaalat na pagkain; kendi, minatamis na pagkain at inumin; at mga produktong fastfood. Upang bigyang katwiran ang bagong buwis, tinagurian itong “sin tax” na naglalayon umanong pigilan ang Pilipino na kumain ng hindi masustansyang pagkain. Kung sakaling maipatupad ang batas na ito, dagdag na P72.97 bilyon ang papasanin ng mga konsyumer kada taon. Malaking bahagi nito ang manggagaling sa bulsa ng nakararaming masang anakpawis na silang pangunahing kumokonsumo ng naturang mga produktong pagkain. Dagdag na pabigat ito sa mamamayang nagdarahop sa gitna ng malawakang kawalan ng kabuhayan dulot ng ipinataw na paghihigpit sa panahon ng pandemya.

Nagkukumahog ang mga upisyal ni Duterte sa paghahanap ng mga bagong mabubuwisan upang makalikom ng pondong pambayad-utang. Kamakailan, nagbanta ang Department of Trade and Industry na haharap ng kasong kriminal ang maliliit na negosyante sa internet kung hindi nila iparerehistro ang kanilang mga negosyo at hindi magbabayad ng buwis. Sinundan ito ng pagsabing "iligal" at “kailangang buwisan” ang barter trading (pagpapalitan ng produkto na di gumagamit ng salapi). Umusbong ang mga bagong paraan sa pagbabarter gaya ng “online barter trading” bilang alternatibong mapagkukunan ng pagkain at iba pang batayang pangangailangan ng mamamayan sa harap ng pandemya at restriksyon sa pagtatrabaho.

Noong Hulyo 9, inianunsyo ng Malacañang na nagkasundo na ang Kongreso at mga upisyal ni Duterte sa mga programang bibigyang prayoridad at pondo sa ilalim ng tinaguriang “Bayanihan 2” para diumano pasikarin ang ekonomya. Magiging pangunahing layunin nito ang pagkaltas sa buwis sa mga korporasyon, pagpapabilis sa pagpapatupad sa mga proyektong imprastruktura ng rehimen, at pagpapalawig sa "emergency powers" ni Duterte. (Basahin ang kaugnay na artikulo sa Ang Bayan, Mayo 21.)

Kasabay nito, itinutulak ng mga alipures ng rehimen ang pagpapabilis sa pribatisasyon ng mga pampublikong pag-aari para umano madagdagan ang kaban ng bayan. Inihain ni Senator Francis Tolentino kamakailan ang “Covid-19 Economic Lifeline Act,” isang panukalang batas na binalangkas ng Department of Finance na bubuo sa Covid-19 Privatization Commission. Ito ang mangangasiwa sa pagbebenta ng mga pag-aari ng gubyerno. Noong Abril, binanggit mismo ni Duterte na nais niyang ibenta na ang lupa kung saan nakatirik ang Cultural Center of the Philippines at Philippine International Convention Center, kapwa nasa baybayin ng Manila Bay, na pinaglalawayan ng malalaking kumprador na interesado sa patuloy na reklamasyon sa lugar.





Sa likod ng mapagkawanggawang mukha ng SMC









Ipinagmamayabang ng San Miguel Corporation (SMC) ang kaliwa't kanang kontribusyon nito sa laban diumano sa pandemyang Covid-19. Pero sa likod ng mapagkawanggawang mukha nito, dala nito’y pang-aapi sa mamamayan sa walang kabusugang pagkakamal ng mas dambuhala pang kita. Habang abala ang tagapangulo nitong si Ramon Ang sa pagbibigay ng donasyon, abala rin ang kanyang mga tauhan sa pagpapalayas sa libong maralita sa kanayunan, magsasaka at mangingisda.

Hindi alintana ang pandemya, bantang pagpapalayas ang "donasyon" ng SMC sa 3,000 residente sa mga barangay ng Castañas, Guisguis San Roque, Guisguis Talon, at Talaan Aplaya sa Sariaya, Quezon para bigyang daan ang pagtatayo ng coal-fired power plant nito sa lugar. Nagsimula nang palayasin ang mga residente sa Sityo Tayawak, Barangay Castañas noong Hulyo 6. Noong 2018, inaprubahan ng lokal na gubyerno ang proyekto matapos suhulan ng SMC ang mga myembro ng konseho ng prubinsya. Liban sa planta sa enerhiya, balak ng SMC na magtayo ng planta ng semento at beer, gayundin ng pantalan sa Sariaya.

Bago nito, pinalayas ng SMC ang 400 pamilya sa Taliptip, Bulakan, Bulacan, para bigyang daan ang Aerotropolis, ang proyektong paliparan na pinahintulutan ni Duterte. Pinalabas ng kumpanya na kusang umalis ang mga mangingisda, pero ang totoo ay binantaan silang walang matatanggap na kumpensasyon kung hindi sila lumayas sa lugar. Katuwang ng SMC ang lokal na gubyerno ng Bulacan at 48th IB sa pagpapalayas sa mga residente. Sisirain ng Aerotropolis ang kabuhayan ng 1,000 mangingisda at 2,500 ektaryang bakawan na mahalaga sa sistema ng ekolohiya ng Manila Bay.

Ang Aerotropolis ay isang “unsolicited proposal” o proyektong inihapag ng isang pribadong kumpanya at hindi bahagi ng plano ng gubyerno. Ipinampalit ito ng rehimeng Duterte sa planong rehabilitasyon ng kasalukuyang internasyunal na paliparan sa Metro Manila.

Isa si Ang sa oligarkong tanggap na tanggap ni Rodrigo Duterte. Itinuturing niya itong "malapit na kaibigan" lalupa't bilyun-bilyon na ang naging "donasyon" ng SMC sa iba't ibang proyekto ng mapanupil na rehimen. Kabilang dito ang ₱2 bilyong pondo para sa drug rehabilitation center sa ilalim ng "gera kontra-droga," ₱330 milyong donasyon sa mga pamilya ng mga sundalong namatay o nasugatan sa pananalakay nito sa Marawi at dagdag na ₱2.52 bilyon para sa "rehabilitasyon" ng Marawi at mga lugar sa Davao na winasak ng madugong kampanyang kontra-insurhensya ng AFP.

Sa panahon ng pandemya, ipinagmamayabang ng SMC na ₱13 bilyon na ang katumbas ng ipinamahagi nitong ayuda sa iba't ibang sektor na nangangailangan. Itinuring nitong "ayuda" ang P3 bilyon na kumpensasyon sa sariling mga manggagawa at pagtatayo ng isang pribadong testing center na para rin sa mga manggagawa ng kumpanya. Ang buong ₱13 bilyon ay ituturing na buwis ng kumpanya sa estado, alinsunod sa kautusan ni Duterte na ibawas sa babayarang buwis ang mga donasyon—pera, bagay o serbisyo—na may kaugnayan sa pandemyang Covid-19.

Kapalit nito, iginawad ng rehimen ang pinakamaraming kontrata sa SMC sa ilalim ng programang Build, Build, Build. Liban sa Aerotropolis, ibinigay sa SMC ang konstruksyon ng Skyway 3, Skyway Extension, Skyway 4, MRT-7 at TPLEX. Ang MRT-7, dating hawak ng mga Ayala, ay nagpalayas sa 300 pamilya at responsable sa ekstrahudisyal na pamamaslang sa mga lider-magsasaka sa San Jose del Monte, Bulacan. Nakatakda itong magpalayas sa dagdag na 40,000 residente ng Caloocan City. Ang mga proyektong nabanggit ang ilan sa mga dahilan ng pagmamadali ni Duterte na luwagan ang restriksyon sa subsektor ng konstruksyon bago pa ang ibang industriya sa ilalim ng lockdown.

Noong 2019, nagtala ang SMC ng ₱1.02 trilyong netong benta at ₱48.6 bilyong netong kita. Sa gitna ng pandemya, plano nitong magtayo ng 12 karagdagang pabrika ng pakain ng hayop, pabrika ng beer sa Cagayan de Oro City at Laguna. Balak din ng kumpanya na dagdagan ang mga pasilidad sa bagong-bili nitong Masinloc Power Plant sa Zambales. Malaking bahagi ng kumpanya ay pagmamay-ari ng pamilya ni dating Eduardo Cojuangco, isa sa pinakamalaking kroni ng diktadurang Marcos.





﻿Mga tanod, minasaker ng PNP sa Masbate




Tatlong barangay tanod sa Masbate ang dinukot ng mga pulis at sundalo noong hatinggabi ng Hulyo 4 at minasaker sa hangganan ng mga barangay ng Bagacay at Marintoc sa bayan ng Mobo. Pinaslang sina Edgar Mingoy, Marlon Bajar at Rolly de la Cruz sa sumunod na araw at pinalabas na mga kasapi ng Bagong Hukbong Bayan (BHB).

Kabilang sa mga nangmasaker ang Regional Mobile Force Battalion 5, 9th Special Action Battalion, Regional Intelligence Unit, Masbate Provincial Mobile Force Company at Mobo Municipal Police Office. Sangkot din sa krimen ang 96th Military Intelligence Company.

Upang palabasin na nagkaroon ng engkwentro, mahigit isang oras na nagpaputok ng kanilang mga baril ang mga pulis sa lugar.

Si Mingoy ay 20 taon nang tanod. Si Dela Cruz naman ay nagsisilbi rin bilang kagawad sa kanilang barangay.

Pambobomba. Gamit ang dalawang FA-50 fighter jet, naghulog ng walong bomba ang militar malapit sa dalawang komunidad ng mga Lumad sa Diatagon, Lianga, Surigao del Sur noong Hulyo 15, dakong alas-2 ng madaling araw. Nagpalipad ng dalawang drone ang militar sa naturang lugar. Nagdulot ito ng troma sa mga residente laluna sa mga bata. Nagbakwit ang 37 pamilya matapos ang insidente.

Pag-aresto. Noong Hulyo 7 sa Barangay San Isidro, Nabua, Camarines Sur, iligal na inaresto ng mga elemento ng estado si Jenelyn Nagrampa-Caballero. Si Nagrampa ay tagapangulo ng Bicolana-Gabriela at kasalukuyang Pambansang Pangalawang Tagapangulo ng Gabriela.

Inaresto rin noong Hulyo 9 sa Sipocot, parehong prubinsya si Rev. Dan San Andres ng United Church of Christ in the Philippines. Si San Andres, 61, ang tagapagsalita ng Karapatan-Bikol.

Ang dalawang beteranong aktibista ay sinampahan ng gawa-gawang kaso ng pagpatay sa dalawang sundalo noong Mayo 2018.

Naglunsad ng mga piket ang mga aktibista sa Legazpi City at Naga City noong Hulyo 10 bilang pagkundena sa iligal na pag-aresto.

Militarisasyon. Hinahalihaw ng hindi bababa sa limang yunit militar at pulis mula pa noong huling linggo ng Hunyo ang mga bayan ng Juban, Magallanes, Bulan, Irosin at Matnog sa Sorsogon. Sa Irosin, 23 sa 28 barangay ng bayan ang saklaw ng mga "Community Support Program" ng militar. Nagsimula namang magtayo ng kampo ang 22nd IB sa Barangay Calomagon sa Bulan.

Nagbabahay-bahay ang mga pasista at inililista ang pangalan ng mga residente. Inoobliga rin ang mga konseho ng barangay na magpasurender ng kanilang mga kababaryo.

Noong Hulyo 7 at 8, hinalughog at ninakawan ng mga sundalo at pulis ang bahay ng walong residente ng Barangay Maalo at Calmayon sa bayan ng Juban.





Justice Carpio: Hindi pwedeng ideklarang terorista ang PKP, BHB




Iginiit ng isang dating upisyal ng Korte Suprema na hindi pwedeng ideklarang terorista ang Partido Komunista ng Pilipinas (PKP) at ang Bagong Hukbong Bayan (BHB) sa ilalim ng bagong batas na Anti-Terror Act (ATA).

Inilahad ni dating Associate Justice Antonio Carpio ang pananaw na ito bilang reaksyon sa sinabi ni Duterte na "terorista ang PKP dahil iyon ang sabi ko" at sa ginawa namang paglilinaw ni Sen. Panfilo Lacson na korte lang ang pwedeng gumawa ng pormal na hatol na terorista ang isang organisasyon. Ani Carpio, mali kapwa si Duterte at Lacson dahil mga "rebelde" at hindi terorista ang PKP at BHB.

Pinunto ni Carpio na sa ilalim ng ATA, "ang mga rebelde ay hindi terorista at hindi pwedeng ideklarang mga terorista." Tinukoy niya na ang rebelyon ay hindi itinuturing ng ATA na "predicate crime" o salalayang krimen ng terorismo. Naiiba ito sa dating Human Security Act (HSA) of 2007 na nagsasaad na ang rebelyon ay isa sa krimeng kabilang sa terorismo. Ipinalit ang ATA sa HSA.

Dagdag ni Carpio, ang rebelyon, na may layuning "alisin ang katapatan ng alinmang teritoryo o pwersang militar ng Pilipinas mula sa gubyerno," ay naiiba sa depinisyon ng terorismo sa ATA. "Ang mga rebeldeng PKP/BHB, na klarong may layuning rebelyon, ay hindi mga terorista sa ilalim ng ATA, at dahil dito, hindi sila pwedeng ituring ng korte, bilang indibidwal man o grupo, na mga terorista sa ilalim ng ATA," dagdag ni Carpio.

Sa gayon, lalong malinaw na ipinasa ang ATA para supilin ang mga pwersa at aktibistang hayag na kumokontra sa rehimen. Marapat lamang na kwestyunin nila sa mga korte ang batas, lalupa't nilalabag nito ang kanilang mga karapatan sa ilalim ng mga batas ng bansa.

Taliwas sa pinalalaganap ng mga upisyal ng rehimen, wala sa listahan ng mga terorista ng United Nations Security Council, Australia, United Kingdom at Canada ang Partido at hukbong bayan.





Sarbeylans sa panahon ng pandemya









Noong Hulyo 8, pinahintulutan na ng Inter-Agency Task Force (IATF) on Emerging Infectious Diseases ang pagbubukas ng mga barberya, parlor at salon nang hanggang 50% ng karaniwang kapasidad ng mga ito sa Metro Manila. Kabilang sa mga rekisitong inilatag ng task force ay ang pagrerehistro ng lahat ng kostumer ng mga negosyo gamit ang “contact tracing application” tulad ng StaySafe.Ph.

Ang StaySafe.Ph ay programa sa “smartphone” na nagrerehistro sa lokasyon ng isang indibidwal saan man siya makarating. Layunin diumano ng mga “app” na ito ang mabilis at madaling pagbibigay ng impormasyon sa mga indibidwal na may nakasalamuhang nagpositibo sa Covid-19 sa pamamagitan ng pagrehistro ng kanilang numero sa mga tinatangkilik na negosyo.

Ang app na ito ay gawa at pinatatakbo ng MultiSys Technology Corp. Inendorso ito ni Hermogenes Esperon ng National Security Council (NSC) at ng mga heneral ng IATF. Ginawa itong upisyal na gamit ng IATF noong Abril 22. Target ng MultiSys na saklawin ang kalahati ng populasyon ng Pilipinas. May akses ito sa lahat ng aktibong selpon at direktang pumapasok ang mga pabatid nito sa pamamagitan ng Department of Information and Communications Technology (DICT).

Ang Multisys Technologies Corp. ay itinayo ni David Almirol Jr., dating empleyado sa base militar ng US sa Iraq. Nakilala siya ni Esperon noong 2016 at nagsilbing teknikal na konsultant ng NSC noong 2017. Tumanggap siya ng ilang proyektong may kaugnayan sa "technical surveillance" mula sa ahensya. Napabalitang ang StaySafe.Ph ay sadyang pinagawa ng NSC at ng National Intelligence Coordinating Agency. Hawak ng PLDT ang 45% ng kumpanya mula 2018.

Maraming eksperto sa teknolohiya ang nagpahayag ng agam-agam sa paggamit ng StaySafe.Ph. Anila, malaki ang posibilidad na gagamitin ito ng estado para tiktikan ang mamamayan at labagin ang kanilang karapatan sa pribasiya. Labis-labis ang kinukuha nitong mga permiso at impormasyon mula sa selpon na gumagamit dito. Liban sa pagtumbok sa lokasyon ng may-ari ng selpon, maaari nitong basahin at baguhin ang mga teks at kontak, buksan ang kamera at mikropono para kumuha ng larawan, bidyo o audio, tingnan ang iba’t ibang impormasyon sa selpon, baguhin ang “settings” nito at iba pa.

Walang deklaradong patakaran sa pribasiya ang app at hindi malinaw kung saan dadalhin at paano gagamitin ang impormasyong makukuha nito pagkatapos ng pandemya. Maaari itong gamitin ng nakaupo sa poder para abutin ang mga botante sa susunod na eleksyon. Maaari rin itong ipagbili ng kumpanya sa mga interesadong negosyo.

Pinangangambahang gagamitin ito para sa sarbeylans sa mga kritiko at kalaban ng rehimeng Duterte sa pulitika, laluna sa ilalim ng bagong-pasang Anti-Terror Law. Isa sa magkakaroon ng akses sa matitipong impormasyon ay ang National Bureau of Investigation, ang ahensyang naghahabol sa mga kritiko ni Rodrigo Duterte sa tabing ng "pagpigil" sa pagkalat ng pekeng mga balita.

Noong Hunyo 29, naghapag ng panukala ang blokeng Makabayan para imbestigahan ng Kongreso ang mga iregularidad at usapin sa pribasiya ng app. Pinansin ng mga kongresista ang mga reklamong inihapag ng dating upisyal ng DICT na si Eliseo Rio Jr. Ayon sa upisyal, wala talagang kakayahan sa contact tracing ang app. Ang tanging nagagawa nito noong panahong inendorso ng IATF ay kumulekta ng mga numero ng selpon at ng mga lokasyon nito. Hindi ito nakaugnay sa database o mga pagsisikap ng Department of Health at mga barangay na direktang nagsasagawa ng contact tracing.





Planong pagbabahay-bahay ng pulis, iligal




Isa na namang militaristang hakbang ang utos ni Department of Interior and Local Government Sec. Eduardo Año sa Philippine National Police na "magbahay-bahay" upang hanapin at "hulihin" ang mga nagpositibo sa Covid-19 upang sapilitan silang dalhin sa mga pasilidad pangkwarantina.

Ang bagong utos na ito ni Año ay ibayong yuyurak sa mga karapatang sibil. Taliwas ito sa isinasaad kahit sa reaksyunaryong batas na kailangan ng pulis ng isang mandamyento para pasukin at halughugin ang anumang pribadong bahay. Labag din ito sa batayang karapatan sa pribasiya, na itinataguyod kahit sa mga sitwasyong medikal. Una nang iniutos ni Año sa mga lokal na gubyerno ang pag-aresto sa sinumang "lumalabag sa kwarantina" para bigyan sila ng leksyon. Halos 900 ang inaresto at pinagmulta sa loob lamang ng isang araw noong Hulyo 9. Hindi naman bababa sa 300 ang hinuli sa Navotas noong Hulyo 16.





Ligtas na pagbubukas sa mga paaralan









Inirekomenda noong Hunyo ng American Academy of Pediatrics, pangunahing samahan ng mga espesyalistang duktor pambata sa US na may 67,000 myembro, na buksan na ang mga eskwelahan at papasukin sa lalong-madaling panahon ang mga bata at kabataan. Naghapag sila ng walong prinsipyo na dapat isaalang-alang para sa ligtas na pagbubukas sa mga eskwelahan sa dokumentong "Mga Konsiderasyon sa Pagpaplano: Gabay sa Muling Pagpapasok sa mga Eskwelahan," na huling inamyendahan noong Hunyo 25. Diin nila, lahat ng mga plano ay "dapat magsimula sa layunin na makapasok ang mga estudyante sa mga eskwelahan."

Iginigiit ng mga duktor na hindi lamang nagbibigay ng kaalamang akademiko ang mga paaralan sa mga bata, binatilyo at dalagita. Nagsisilbi rin itong lugar para mapaunlad nila ang kanilang mga kasanayang sosyal at emosyunal, para makapag-ehersisyo at magkaroon ng suportang mental. Hindi nila ito makukuha sa pamamaraang online. Pero ayon din sa mga duktor, dapat ding handa ang mga eskwelahan sa mga pagbabago, at dapat lahat ng pagdedesisyon ay pleksible at mabilis na maaksyunan.

Marami nang pag-aaral ang nagdedetalye sa natatanging aspeto ng pandemya, kung saan hindi gaano nahahawa ang mga bata kumpara sa mas nakatatanda, at kung sila man ay mahawa, hindi lumulubha ang kanilang mga sintomas. Ang mga batang 12-taong gulang (10-taong gulang sa ibang pag-aaral) pababa ay hindi rin gaanong nakahahawa, kumpara sa mas nakatatanda. Sa mga kasong nagpositibo ang bata, mas madalas na nahawa siya ng mas nakatatanda.

Sa United Kingdom, umapela rin sa kanilang gubyerno ang mahigit 2,500 myembro ng Royal College of Paediatrics and Child Health. Anila, peligroso sa isang henerasyon ng kabataan ang dulot ng pagsasara ng mga eskwelahan. Sa pangkalatahan, hindi minamaliit ng mga dukor ang posibilidad na magkaroon ng biglang pagkakahawaan sa mga eskwelahan, at sa aktwal ay malamang na hindi ito maiiwasan. Pero anila, mas malaking banta kumpara sa bayrus ang samutsaring problemang ibubunga ng patuloy na pagsasara ng mga paaralan. Idiniin nila na lahat ng bata ay may karapatan sa tuluy-tuloy na pagkatuto.

Dahil sa pandemya, nasa 1.3 bilyong bata sa buong mundo ang napilitang tumigil sa pag-aaral noong Marso-Abril. Ayon sa UNICEF, malaki at lalupang lalaki ang pinsala sa mga batang wala sa eskwelahan laluna sa mga atrasadong bansa. Malaki ang panganib na hindi na makababalik kailanman sa mga paaralan ang mga bata mula sa mahihirap na pamilya. Magreresulta ito sa mas matinding hindi pagkakapantay-pantay, mahinang pangangatawan, karahasan, pagsasamantala sa lakas-paggawa ng mga bata at maagang pag-aasawa.

Hindi madaling desisyon kung kailan at paano bubuksan ang mga paaralan, ayon pa sa ahensya. Mangangailangan ito ng malaking pondo at matamang pagsubaybay. Ayon pa sa ahensya, hindi maaaring buksan ang mga paaralan nang hindi inaayos ang mga kahinaan nito sa nakaraan. Anito, dapat mulat ang mga gubyerno sa mga bentahe at disbentahe nito kumpara sa paglipat sa pagkatutong online. Liban sa mga pasilidad pangkalusugan, kakailanganin ng matinding pagpaplano at koordinasyon sa pagitan ng mga ahensya ng gubyerno, mga guro at magulang. Kakailanganin din ng sapat na pondo para masalo ang nahuhuli at may espesyal na pangangailan na mga mag-aaral.





Pagtutol sa Terror Law, lumalawak




Pinangunguahan ng Movement Against Tyranny at Concerned Lawyers for Civil Liberties ang pagtitipon sa tanggapan ng Commission on Human Rights sa Quezon City noong Hulyo 11 laban sa Anti-Terror Act.

Kasama ang grupo sa nagsampa sa ika-10 petisyon sa Korte Suprema noong Hulyo 19 para sa pagpapawalambisa sa batas.

Noong Hulyo 16, naglabas ng pastoral letter ang Catholic Bishops Conference of the Philippines na nagpahayag ng “pagkaalarma” sa probisyon nito para sa walang mandamyentong pang-aaresto at detensyon. Binanggit ng simabahang Katolika na marami sa mga pari at obispo nito ang inaakusahang mga “komunista” at sa gayon ay “terorista” dahil sa isinusulong nilang mga adbokasiya.

Samantala, 45 mambabatas sa US ang nananawagan para sa kagyat na pagpapawalambisa sa batas. Anila, gagamitin lamang ito ni Duterte para higit pang supilin ang mga ordinaryong Pilipino. Isinumite ng mga mambabatas sa embahada ng Pilipinas sa US ang kanilang sulat noon ding Hulyo 16.





Gutom sa daigdig, pinalala ng pandemyang Covid-19







Tuluy-tuloy na pinalala ng pandemyang Covid-19 ang kagutuman sa mga bansang pinakamatindi ang krisis sa pagkain. Kasabay nito ang paglitaw ng bagong mga sentro ng gutom sa malalaking bansa at hindi ligtas ang mamamayan kahit sa mga imperyalistang bansa. Sa isang pag-aaral ng Oxfam International na inilabas noong Hulyo 9, binigyang pansin nito ang 10 bansang pinakamatindi ang gutom, gayundin ang apat na bansang lumalala ang kagutuman dulot ng pandemya. Ang Oxfam ay kalipunan ng 20 organisasyon sa iba’t ibang bahagi ng mundo na nakatuon sa usapin ng kahirapan at kagutuman.

Gamit ang estadistika ng World Food Programme, tinataya ng Oxfam na aabot sa 12,000 katao kada araw ang maaaring mamatay sa gutom. Mas mataas ang bilang na ito kaysa sa 10,000 namatay kada araw dahil sa Covid-19 noong Abril na pinakamataas na naitala mula nang manalasa ang pandemya. Tinatayang aabot sa 270 milyon ang makararanas ng matinding kagutuman na mas mataas nang 82% kumpara sa naitala noong 2019 na 149 milyon.

Kabilang sa mga tinukoy na salik ang pagkaantala ng produksyon ng maliitang mga sakahan na nagsisilbing gulugod ng lokal na sistema ng pagkain sa maraming mahihirap na bansa. Apektado ang magsasaka ng mga paghihigpit sanhi ng mga lockdown na humahadlang sa kanilang pagbubungkal, pagtatanim at pag-ani sa kanilang lupa. Hindi rin sila makabyahe patungong mga pamilihan para bumili ng mga binhi at kagamitan sa pagsasaka. Ang pagkaantala ng lokal na produksyon ay nagresulta sa pagsirit ng presyo ng mga bilihin sa maraming mga bansa.

Dagdag pa rito, nagresulta ang malawakang pagsasara ng mga ekonomya sa malawakang pagkawala ng mga trabaho sa nakalipas na mga buwan. Sa pinakahuling ulat ng International Labor Organization, tinatayang umabot na sa 305 milyong pultaym na trabaho ang nawala sa buong mundo. Hindi pa saklaw ng taya na ito ang mga nawalan ng trabaho sa impormal na sektor. Ayon sa Oxfam, milyun-milyong mamamayan ngayon ang hindi nakakakain nang sapat dahil sa pagkawala ng kanilang mga hanapbuhay at kawalan ng subsidyo mula sa kani-kanilang mga gubyerno. Inilahad nito na pinakamasidhi ngayon ang kagutuman at krisis sa pagkain sa mga bansang Yemen, Democratic Republic of Congo (DRC), Afghanistan, Venezuela, West African Sahel, Ethiopia, Sudan, South Sudan, Syria at Haiti. Nagsisimula na ring tumindi ang kagutuman sa iba pang mahihirap na bansa gaya ng India, South Africa at Brazil.

Sa gitna ng matinding gutom, patuloy na tumatabo ng kita ang walong pinakamalaking kumpanya sa pagkain at inumin sa buong mundo. Tinukoy ng Oxfam na mula Enero ngayong taon, namahagi ng kabuuang $18-bilyong dibidendo ang Coca-Cola ($3.5 bilyon), Danone ($1.35 bilyon), General Mills ($594 milyon), Kellogg ($391 milyon), Mondelez ($408 milyon), Nestlé ($8.2 bilyon para sa buong taon), PepsiCo ($2.7 bilyon) at Unilever (tinatayang $1.2 bilyon). Anito, ang halagang ito ay sampung beses na mas malaki sa hinihiling ng United Nations na tulong para mapakain ang pinakagutom na mga mamamayan.





PPE at sahod, ipinaglaban ng mga nars




Nagprotesta ang mga nars ng San Lazaro Hospital Maynila noong Hulyo 16 para manawagan ng mas maayos na kundisyon sa paggawa. Ayon sa mga nars, nasa 60 manggagawa na ang nahawa ng Covid-19. Kabilang sa kanila ang 48 o 60% ng mga pasyenteng ginagamot ngayon sa ospital.

Nakikita nilang pangunahing dahilan ang kakulangan ng personal protective equipment (PPE) at maling tipo ng mga face mask. Binatikos din nila ang mabagal na paglalabas ng dagdag nilang sahod, pagkait ng hazard pay at iba pang benepisyo.

Noong Hunyo 30, nasa 2 milyon pa lamang ng mga PPE ang naipamahagi ng Department of Health, gayong may badyet ito para sa 10 milyong PPE. Wala pa sa kalahati sa kinakailangang gamit medikal ang binili at ipinamahagi ng ahensya. Sa huling mga ulat, puno na ang mga pasilidad ng karamihan sa mga ospital sa Metro Manila at hindi na kaya ng mga ito na tumanggap ng mga kritikal na pasyente.

Ayon sa Filipino Nurses United, sobra-sobra ang trabaho ng mga nars nang hindi naman nila natatanggap ang angkop na sahod, laluna kapag kailangan nilang magkwarantina. Noong Hulyo 18 lamang naglabas ng kautusan ang Department of Budget and Management para ipatupad ang probisyon ng Philippine Nursing Act na nagtataas sa sahod ng mga nars sa mga pampublikong hospital mula ₱22,000-₱24,000 tungong ₱32,000-₱34,000. Naipasa ang naturang batas noon pang 2002 o 18 na taon na ang nakalilipas, subalit ngayon pa lamang ito ipinatupad.

